SA SE EIE STERRE SKITTER IN DIS OPERA
Dis Opera, wat elke Sondagaand tussen negeuur en skuins voor middernag op RSG uitgesaai word, beloof om op 29 Augustus ‘n baie spesiale program te wees. Die program word in sy geheel aan Suid-Afrikaanse sangers gewy – sangers wat in die verlede op internasionale verhoë geskitter het, en ander wat tuis die fakkel trots gedra het.

Emma Renzi, wat jare lank in Italië gesing het, is pas deur die Italiaanse regering vereer met die titel Grande Offiziale van die Orde van die Ster van Italiaanse Eenheid, ‘n titel gelykstaande aan dié van Dame (OBE) wat deur die Britse regering toegeken word. Emma vertel in Dis Opera hoe sy hiervan uitgevind het.

Die gedugte mezzo-sopraan Michelle Breedt tree ook op, en gesels oor die opera waarin sy in Junie die wêreld-premiére gesing het, Die Passagierin van Weinberg. Michelle kan ook gehoor word in die Trio en Finale uit Der Rosenkavalier van Richard Strauss.

En dan is daar Colin Lee, die Kaaps-gebore tenoor wat deesdae ‘n gesogte Rossini-tenoor in Covent Garden, die Metropolitan en die Weense Staatsopera is, wat gesels oor sy skitterende loopbaan.

Om nie te vergeet van geliefde Suid-Afrikaanse sangers soos Mimi Coertse, Joyce Barker, Nellie du Toit, Gé Korsten, Rouel Beukes, Sibongile Khumalo, Bob Borowski en talle ander wat in geliefde arias uit die operas gehoor sal word.

Dis Opera word elke Sondagaand deur Wouter de Wet aangebied. 

